               Xəzər dənizində nərə balıqlarının azalma səbəbləri
          Nərəkimilər Şimali Xəzərin şelf zonası, Orta Xəzərin qərb hissəsi və Cənubi Xəzərin şərq hissəsidir.Qış dövründə nərəkimilər əsasən Orta və Cənubi Xəzərə çəkildikləri halda, yazda su tədricən isindikcə şimala doğru hərəkət edirlər.Nərəkimilər kürü tökmək üçün başlıca olaraq Şimali Xəzər və Volqa çayına miqrasiya edirlər.Digər iri çaylar istiqamətlərində nərəkimilərin hərəkəti nisbətən azdır.Bütün bunlara uyğun olaraq nərəkimilərin ovlanmasının paylanma dərəcəsi xeyli fərqlidir.Ən çox nərə ovu Xəzər-Volqa bölgəsinin payına düşür. Bu göstərici 69% təşkil edir.Digər yerlərdə nərəkimilərin ovu müvafiq olaraq Xəzər-Uralda 21%,Xəzər-Kürdə isə 0,9% təşkil edir.
          Nərəkimilərin ovunun ildən-ilə azaldığını və dünya üzrə onun ovunun 95%-nin Xəzər dənizinin payına düşdüyünü nəzərə alsaq, onda bu nadir balıq növünün mühafizəsinin necə böyük əhəmiyyət daşıdığı aydın olar.

Cədvəl 1.1.Xəzərdə nərə alığı ovunun illər üzrə dəyişməsi(1980-2005-ci illər üzrə,min tonla)

	   1980-ci il
	  1985-ci il
	  1995-ci il
	  2005-ci il

	       25,0
	      28,5
	       2,9
	       1,5



          Cədvəldən göründüyü kimi,əgər 1985-ci ildə nərəkimilərinin ovu 28,5 min ton olmuşdursa,artıq 2013-cü ildə 1,5 min tona qədər azalmışdır.Ümumiyyətlə,1980-ci ilə nisbətən hazırda Xəzərdə nərə ovu 30 dəfə azalmışdır.
          Xəzər dənizində nərə balıqlarının azalma səbəbləri aşağıdakılardır:
1.XX əsrin 80-90-cı illərindən etibarən brakonyerlik fəaliyyətinin artması-Qismən İran istisna olmaqla nərəkimilərin böyük həcmdə qanunsuz ovu ilə bütün Xəzəryanı dövlətlərdə məşğul olurlar.Nərəkimilərin əsas hissəsi kürü tökmək üçün Rusiya sahillərinə, şirin suya can atır.Digər Xəzəryanı ölkələrdən fərqli olaraq bu ölkədə qayıqların sayı-hesabı yoxdur və genişmiqyaslı qanunsuz balıq ovu baş alıb gedir.Rusiyanın cənub dənizlərində qanunsuz balıq ovunun artmasını sübut edən faktlardan biri də Krasnodar diyarının nisbətən əlverişli hesab olunan Azov dənizi sahillərindəki vəziyyətidir.Son bir il ərzində qanunsuz balıq ovu nəticəsində nərəkimilərinin həcmi burada 10 dəfə azalmışdır. Xəzər dənizinin Rusiyaya aid olan hissəsində vəziyyət daha acınacaqlıdır. Müxtəlif mənbələrə görə, burada hər il qanunsuz olaraq bir neçə min ton nərəkimilər ovlanır. Əlbəttə, qanunsuz balıq ovu Xəzərin digər bölgələrində də müşahidə olunur.Lakin onun həcmi Rusiya bölgəsində aparılan qanunsuz ovdan xeyli azdır.
2.Dənizin çirklənməsi-belə ki əsasən neftlə çirklənmə Xəzərdə flora və faunaya,o cümlədən nərə balıqlarının məhvinə səbəb olur.Neft dənizin üstündə plyonka kimi təbəqə yaradır,bu isə günəş şüalarının suya keçməsinə,suyun oksigenlə təmin olunmasına maneə olur,nəticədə buradakı canlılar üçün təhlükə yaranır.
3.Nərə balıqları kürü tökmək üçün çaylara doğru hərəkət edirlər.Lakin ,əsasən də Kür çayında bəndlərin çəkilməsi buna müəyyən qədər maneə olur.
4.Digər bir səbəb Qara dənizdən Xəzərə daxil olmuş mneopsisdir.Belə ki,mneopsislər kilkə balığı ilə qidalanırlar,kilkə balığı da nərə balıqlarının əsas qidalarından olduğu üçün onların yem ehtiyatları azalır və dolayı yolla mneopsislər nərə balıqlarının da azalmasına səbəb olur.
          
                                      Şəkil 1.1.Nərə balığı ovu

          Nərəkimilər qədim və nadir balıq növlərindən olduğu üçün və bu populyasiyanın sayının azalması beynəlxalq təşkilatları da narahat edir.Yox olma həddinə çatmış nərəkimilərinin sayına nəzarət və onların mühafizəsi üçün Xəzərin fauna və florasını daim diqqət mərkəzində saxlayan xüsusi beynəlxalq konvensiya (CİTES) mövcuddur.Onlar Xəzəryanı dövlətlərə hər ildə nərəkimilərin ovlanmasına və kürünün eksportuna kvotalar müəyyən edir.Hər bir Xəzəryanı ölkəyə kvotanın həcmi müəyyən edildikdə başlıca olaraq bu ölkənin süni balıqartırma məntəqələrindən dənizə buraxılan balıq körpələrinin sayı və dəniz sahili ərazidərin mühafizəsinin təmin edilmə səviyyəsi nəzərə alınır.CITES 2004-cü ildən ölkəmizə ayrılan qara kürünün kvotasını 9 tona qaldırmışdır.Lakin Xəzərdə qanunsuz balıq ovlanmasının həcmi artdığı üçün 2006-cı ildə bu göstərici 6,5 tona endirilmiş və sonradan (Rusiya,Qazaxıstan, Türkmənistan ölkələri ilə birlikdə) buna da qadağa qoyulmuşdur.Balıqların ovlanmasına, süni artırılmasına və dənizə buraxılmasına uyğun olaraq CITES beynəlxalq təşkilatı qara kürünün eksportuna 2006-cı ildə yalnız İran tərəfinə (44,7 ton həcmində) icazə vermişdir.
          Xəzərin bioloji resursu olan nərə balıqlarının artırılması Azərbaycanın da prioretlərindəndir.Nərə cinsinə daxil olan 16 növdən 5-i(Rus,İran nərəsi.qayabalığı,uzunburun,çökə) Azərbaycan sahillərindədir.Azərbaycanda qiymətli balıq növlərinin yetişdirilməsi xüsusi müəssisələrdə həyata keçirilir.İlk belə müəssisə 1954-cü ildə Şirvanda işə salınmış nərə artdırma zavodudur.2003-cü ildə isə Neftçalada yaradılmış “Xıllı nərə balıq artdırma zavodu” daha mühüm əhəmiyyətə malikdir.Dünya bankının "Təxirəsalınmaz ekoloji sərmayələr" layihəsi çərçivəsində zavodun tikintisinə 6 milyon ABŞ dolları məbləğində güzəştli kredit ayırmışdır.Layihənin sifarişçisi Ekologiya və Təbii Sərvətlər Nazirliyi yanında layihələri reallaşdırma qrupudur."Billur" yerli istehsalat firmasında hazırlanmış layihəni "Azərenerjitikintiquraşdırma" Səhmdar Cəmiyyətinin mütəxəssisləri həyata keçirmişlər.Texnoloji avadanlıq Almaniyanın "FERROSTAAL" şirkəti tərəfindən gətirilmiş, layihənin məsləhətçisi kimi Fransanın "SOFREQO" şirkəti çıxış etmişdir.Hazırda zavodun əhatəsinin genişləndirilməsi məqsədilə Fransanın “Semaqrif” şirkəti ilə danışıqlar aparılır.Zavod 5 istehsal sexindən ibarətdir ki,bunların hər birində 10-20 min körpə  balıq saxlanır və yayda balıqlar müəyyən yetişkənliyə çatdıqdan sonra Kürün Xəzərə yaxın hissəsində suya buraxılır.2008-ci ildək 20mln.dək nərə balığı körpəsi Xəzərə buraxılırdısa.son illərdə bu 2-5 mln.a enmişdir.Buna səbəb ana balıq tədarükünün çətinləşməsidir.Bununla əlaqədar,zavodda 2004-cü ildən etibarən ana balıq da süni şəkildə yetişdirilir.2012-ci ildə zavod 2mln.dan çox körpə nərə balığı Xəzərə buraxmışdır.Ümumilikdə isə,zavod bugünədək 45mln.dan çox nərə balığı körpəsi Xəzərə buraxmışdır.
          Dənizə buraxılan körpə balıqların sayına görə Rusiya və İran xeyli irəlidədir.2013-cü ildən etibarən Rusiya bölgəsindən dənizə 42,2 mln. ədəd balıq körpəsi buraxılmışdır.Rusiyanın əsas balıq artımına müəssisələri Volqa çayı deltasında yerləşdirilmişdir.
          Qazaxıstanda nərəkimiləri artırma zavodları Atırau və Mangistau vilayətindədir.Atırauda 2 iri balıqartırma zavodu fəaliyyət göstərir ki, onların da hər biri ildə 3 mln.körpə balıq yetişdirmə gücünə malikdir.
          Yaranmış gərgin vəziyyəti aradan qaldırmaq üçün bütün Xəzəryanı dövlətlər dənizin balıq ehtiyatlarını mühafizə etmək sahəsində əməkdaşlığı gücləndirərək müvafiq tədbirlər planı həyata keçirməlidirlər.Yalnız birgə və razılaşdırılmış tədbirlər keçirməklə olduqca qiymətli və bənzərsiz Xəzər dənizinin və onun balıq ehtiyatlarını gələcək nəsillər üçün qoruyub saxlamaq mümkündür.

